
MINUTI

Il-Minuti tal-Laqgħa Nru 8, li saret fis-16 ta’ Settembru 2019, ġew ikkonfermati.


INFORMAZZJONI

IĊ-CHAIRPERSON (Onor. Joe Mizzi): Nippreżenta għall-informazzjoni tal-Kumitat:

Dok. 8 	Mozzjoni 319 - Emenda fl-Ordnijiet Permanenti tal-Kamra tad-Deputati (Kumitat Permanenti dwar il-Petizzjonijiet). 

Tajjeb ngħidu li din il-mozzjoni ġiet mgħoddija mill-Kamra llum stess.

Kif tafu, diġà qassamna żewġ petizzjonijiet li daħlu dan l-aħħar, fejn fihom hemm ir-rakkomandazzjonijiet tal-pożizzjoni li se nieħdu u li qegħdin ibbażati fuq il-linji gwida l-ġodda.



PETIZZJONI MIS-SUR DAVID FALZON

[bookmark: _GoBack]IĊ-CHAIRPERSON: Fil-fatt, petizzjoni minnhom, li tirrigwarda esproprjazzjoni ta’ art, daħlet fis-7 ta’ Frar ta’ din is-sena mingħand is-Sur David Falzon, u l-Kumitat huwa mitlub jiddeċiedi jilqax din il-petizzjoni. Fir-rakkomandazzjoni li bgħatnielkom, jien irrakkomandajt li din il-petizzjoni għandha tintbagħat lis-Segretarju Permanenti tal-Ministeru kkonċernat biex tiġi kkonsidrata min-naħa tiegħu, ħalli l-ewwel nieħdu l-feedback minn hemmhekk u mbagħad naraw kif immexxu ’l quddiem. Jekk taqblu, nistgħu mmexxu fuq din il-linja. 

ONOR. DAVID AGIUS: Iva, min-naħa tagħna naqblu. 


PETIZZJONI MIS-SUR JAMIE BUTTIGIEG

IĊ-CHAIRPERSON: Il-petizzjoni l-oħra, li tirrigwarda l-mina bejn Malta u Għawdex, daħlet fit-8 ta’ Frar 2020 mingħand is-Sur Jamie Buttigieg. Fil-fatt, fl-14 ta’ Frar, is-Sur Buttigieg ġie mgħarraf li diġà teżisti petizzjoni f’dan ir-rigward, liema petizzjoni għad trid tiġi ttrattata mill-Kumitat, u għaldaqstant nistgħu naqblu li ġaladarba diġà hemm petizzjoni f’dan ir-rigward, din il-petizzjoni m’għandhiex għalfejn tiġi kkonsidrata. 

ONOR. DAVID AGIUS: Nistgħu forsi nittrattawhom flimkien?

IĊ-CHAIRPERSON: Hawnhekk irridu noqogħdu attenti għax, skont l-Ordnijiet Permanenti tal-Kamra, ma jistax ikollok żewġ petizzjonijiet bħal xulxin. 

ONOR. DAVID AGIUS: Il-petizzjoni l-oħra hija bħalha? 

IĊ-CHAIRPERSON: Iva, l-istess. 

ONOR. DAVID AGIUS: Imma nistgħu ninformawh li hemm oħra bħalha? Jiġifieri se nispjegawlu x’inhi r-raġuni li l-petizzjoni li ressaq hu mhux se tiġi kkonsidrata, hux hekk, u mhux se ngħidulu li ma rridux nikkonsidrawha? Jiġifieri lis-Sur Jamie Buttigieg ninformawh li diġà hemm petizzjoni oħra fuq l-istess suġġett, u allura jekk irid jista’ jissapportja lilha. Naqblu? 

IĊ-CHAIRPERSON: Hekk hu. Issa se naraw kif se mmexxu ’l quddiem dawk li hemm pendenti.

ONOR. DAVID AGIUS: Imma dwar din il-petizzjoni lis-Sur Jamie Buttigieg se nispjegawlu li diġà hemm petizzjoni oħra dwar l-istess suġġett, hux hekk?

IĊ-CHAIRPERSON: Mhux problema. Mela s’issa qbilna fuq il-mod ta’ kif għandna mmexxu.

Issa peress li hemm ammont ta’ petizzjonijiet u ta’ rakkomandazzjonijiet pendenti, sakemm l-Ordnijiet Permanenti tal-Kamra jiġu emendati, nitlob lis-Segretarja responsabbli biex tiġbor lista tar-rakkomandazzjonijiet li diġà hemm skont l-iStanding Orders ħalli ngħadduhom lill-Membri ta’ dan il-Kumitat u b’hekk inkunu nistgħu mmexxuhom ’il quddiem. Imbagħad il-petizzjonijiet u r-rakkomandazzjonijiet l-oħrajn li hemm pendenti għandna nibdew nittekiljawhom ftit ftit ħalli naslu biex niddeċiedu dwarhom ukoll. 

ONOR. DAVID AGIUS: Naqblu.

IĊ-CHAIRPERSON: Mela aktar ’il quddiem niffissaw data biex niftiehmu fuqhom, imma l-ewwel il-petizzjonijiet għandhom jitqassmu f’kategoriji skont jekk dawn għadhomx pendenti jew inkella jekk diġà sarux suġġerimenti fuq il-pożizzjoni li għandna nieħdu dwarhom. Imbagħad, dawn il-petizzjonijiet jitqassmu lill-Membri u nagħmlu laqgħa biex naraw kif se mmexxuhom ’il quddiem. Jekk hemm xi affarijiet oħra ...

ONOR. DAVID AGIUS: Dwar id-data.

IĊ-CHAIRPERSON: Dwar id-data ma tantx nistgħu niftiehmu għalissa għax biss biss għad irid jinħatar membru ieħor min-naħa tagħna minħabba li bħalissa hemm sostitut, waqt li l-Onor. Clifton Grima mhux se jibqa’ Membru minħabba li għandu xi ħaġa oħra, jiġifieri għad irid jiġi rakkomandat Membru ieħor. Issa, kif jiżdied il-Membru l-ġdid niftehmu data bejnietna.

L-intenzjoni tiegħi hi li fi żmien xahrejn, jew l-aktar tliet xhur, inkunu mexxejna ’l quddiem il-petizzjonijiet kollha li hemm pendenti. 
Nirringrazzja lil kull min ħa sehem f’din il-laqgħa tal-lum.

Fl-10.07 a.m. il-Kumitat aġġorna.

